
Ferkiezingsprogram GrienLinks Fryslân 2007- 2011 

GRIEN, SOSJAAL, TOLERANT.

Grien, sosjaal en tolerant binne de trije kearnpunten dêr’t GrienLinks de kommende fjouwer jier op ynsette wol. Krekt as lanlik (GroenLinks) kieze we mei klam foar dizze tema’s, omdat it sa ferskuorrend nedich is. Yn De Haach sawol as yn Fryslân. 

Grien [it miljeu, de natoer, it lânskip] fertsjinnet mear as ea ús stipe. De kommende tiid is tige beskiedend foar de wetterkwaliteit, de iepen romte, it kostbere kultuerhistoarysk lânskip, de lânskipseleminten, de beskerming fan it tsjuster, de bisten, de ynwenners fan Fryslân en wat ús ferantwurdlikens noch mear rekket: de erfenis dy’t we de generaasjes nei ús jaan moatte. Mar ek berikberens is fan grut belang: in goeie berikberens fan foarsjennings, fan doarpen en benammen ek fan de stêden, dêr’t in soad aktiviteiten konsintrearre binne. Fryslân is op it mêd fan asfalt en beton hast ôf, it wurdt no ek tiid foar ynvestearrings yn de ‘sêfte’ sektoaren.
Sosjaal besjoen rêst der in swiere ferantwurdlikens op de skouders fan de takomstige bestjoerders fan Fryslân. De provinsje mei him oeral mei bemuoie en kin in wichtige fasilitearjende rol spylje. Yn it [meartalige] ûnderwiis foar it ferheegjen fan kânsen, by it jaan fan ympulsen op it mêd fan de wurkgelegenheid en de provinsje kin mei klam in rol spylje by it oplossen fan folkshúsfestingsproblemen. Ek mot de tagong ta de soarch stimulearre wurde en sille inisjativen op it mêd fan wolwêzen stevich stipe wurde moatte. Erkenning fan de bysûndere en wichtige funksje fan stêden as fersoargjende stêden foar de ynwenners fan dizze provinsje is perfoarst nedich.
Tolerant wêze betsjut net allinne dat nije ynwenners yn ús provinsje gastfrij ûntfongen wurde, mar ek dat de ynwenners fan Fryslân harren ûntjaan kinne binnen harren eigen mooglikheden. Dus kânsen krije yn it ûnderwiis, kânsen foar it Frysk en de streektalen, kânsen op de arbeidsmerk, dielnimme oan sport, it kulturele libben. En minsken dy’t it dreech hawwe moatte gebrûk meitsje kinne fan sosjale fangnetten. In hege kwaliteit fan de mienskip kin allinne berikt wurde as de oerheid it goeie foarbyld jout en romhertich foarsjennings yn stân hâlde wol. 

Fryslân hat in namme heech te hâlden op it mêd fan tolerânsje en eigensinnigens; lit de kommende jierren bewiisd wurde dat we yndie yn it ‘bêste lân fan de ierde’ libje.

‘Fryslân is ryk’ is de titel fan it lêste haadstik fan it ferkiezingsprogram fan GrienLinks foar 2007-2011. It is ús hertstochtlike winsk dat de ynwenners fan Fryslân dêr fan mei profitearje kinne, mei groeie kinne. Net yn it foarste plak materieel, mar mear yn de sin fan de kwaliteit fan it bestaan, lykas ferwurde yn dit program.
Ljouwert, 9 desimber 2006.

1. Natoer, miljeu en lânskip

‘De beammen groeie noch wol, mar net mear oant yn de himel’

Lânskip

It grutte ferskaat oan lânskippen makket Fryslân ta in unike provinsje: sân-, fean-, klaai-en Waadgebiet hawwe allegearre útsprutsen eigen kwaliteiten en biotopen. De druk op de – no noch foar in part - rêstige gebieten is lykwols grut. It oanlizzen fan wegen, lykas de ‘Sintrale As’, de ‘Heak om Ljouwert’ en de wei Drachten-Drinte, steds- en doarpsútwreiding, útwreiding fan bedriuweterreinen en it ta stân kommen fan grutskalige lânboubedriuwen soargje foar in fierdere beheining fan de beskikbere romte. It giet hjir om sawol de kwantiteit fan de beskikbere romte as de kwaliteit dêrfan. Us karakteristike Fryske lânskip ferrommelet. Bij allerhanne plannen en ûntjouwingen wurdt te min acht slein op de gefolgen foar de kwaliteit fan it lânskip. Fansels mei der gjin sprake wêze fan stilstân, it lânskip is algeduerich yn ûntwikkeling. Wol moat der bij plannen en ûntjouwingen soarchfâldiger toetst wurde op de gefolgen foar de kwaliteit fan it lânskip. 
GrienLinks wol nije wynmolens bij foarkar net solitêr of yn meardere grutte klusters yn it iepen lânskip pleatse, mar yn line-opstellingen, bij provinsjale en rykswegen del en by grutte, trochgeande farrûtes. Hjirtroch passe wynturbines better yn it lânskip.

Miljeu

Fierder spylje wetterkwaliteit, wetterberging en op termyn de stiging fan de seespegel in foaroansteande rol. De enoarme, wrâldwide útstjit fan CO2 sil yn de neiste takomst foar swierrichheden soargje. It is tiid foar yngripende maatregels: dat hâldt yn dat alle foarmen fan duorsume enerzjy en tapassing fan duorsume techniken foarrang hawwe.
Het renovearjen fan wenten neffens duorsume begjinsels en de bou fan enerzjy-neutrale wenningen steane dêrby foarop. Dit lêste is goed foar de wurkgelegenheid, it miljeu en de beurs fan de boargers.

De bedriuwstakken mei in beskieden miljeubelesting, mar mei in soad wurkgelegenheid en tafoege wearde lykas soarch, ûnderwiis, tsjinstferliening (yn brede sin), duorsume lânbou en toerisme, moatte it antlit fan it nije, miljeubewuste Fryslân bepale.

Dêrneist is it wichtich dat de belutsenens bij natoer en miljeu fergrutte wurdt. Natoer- en miljeu-edukaasje moatte op it lesroaster fan basisskoallen en it fuortset ûnderwiis opnommen wurde. Fan de provinsje mei in fasilitearjende en stimulearjende rol ferwachte wurde bij de opset fan programma’s foar draachflakferbreding foar natoer-, miljeu- en lânskipsbeskerming. Dizze programma’s binne ornearre foar sawol folwoeksenen as jongerein en bern, út te fieren troch organisaasjes foar natoer, miljeu en lânskip, rjochte op sawol kennis fan natoer en miljeu as op it belibjen fan de natoer. Foarsjennings hjirfoar (kuier- en fytspaden, hutten foar it besjen fan fûgels, paden foar minder-faliden, útsjochpunten, ensfh.) wurde mooglik makke en útwreide.

It opreitsjen fan fossile brânstoffen easket in maksimale ynset fan alternativen op de enerzjymerk. Sinne- en wynenerzjy, waarmtekrachtkeppeling, plantaardige brânstof foar it frachtferfier op wetter en de wei, biofergêsting, ierdwaarmte, enerzjy út de wurking fan eb en floed: alles moat yn it wurk steld wurde om de CO2-útstjit en de útstjit fan fynstof mei de helte werom te krijen. GrienLinks kiest nét foar kearnenerzjy as oplossing. Dus ek gjin opslach fan kearnôffal yn de ûndergrûnske koepels yn Fryslân.
Natoer

Lânskipsbehear, ynklusyf de stimulearjende maatregels op it mêd fan de greidefûgels, freget om bliuwende stipe fan de provinsje. Gebietsbehearders en agraryske ûndernimmers moatte ek nei it ôfbouwen fan de Europeeske subsydzjes rekkenje kinne op finânsjele stipe. Oer it generaal binne de natoer- en de beheargebieten goed beskerme. It giet foaral om de saneamde wite flekken dy’t blykber fûgelfrij binne. Yn in goed natoerbeliedsplan fan provinsje, c.q. gemeenten kinne dúdlik de ekologyske wearden fan dizze gebieten oanjûn wurde. Hjir kin dan belied op ôfstimd wurde. De projekten om lânskipseleminten [lykas beamwâlen en singels, pingo’s, kolken, dobben en âlde dykjes] yn stân te hâlden binne fan grutte wearde.

Wetter

Wat it wetter oanbelanget is GrienLinks fan betinken dat ferheging fan de grûnwetterstân goed lykop rinne kin mei de belangen fan de boeren. Peilferleging kin net sûnder ein trochgean: it ferdroegjen en fersakjen soargje foar grutte skea. Ek yn it Lege Midden fan Fryslân moatte de peilen omheech.

Fanwege it opwaarmjen fan de ierde en dêrtroch de stiging fan de seespegel, sille we neist hege en goeie diken ek foldwaande wetterbergingsgebieten hawwe moatte. Leechlizzende lânbougebieten kinne as oerloop tsjinje. Boeren moatte foar ‘blauwe tsjinsten’ kompensearre wurde.

De helte fan de oerbliuwende euro’s yn it “Waddenfonds” [hast € 700 miljoen] moat foar it yn stân hâlden fan it biotoop yn de Waadsee brûkt wurde. It Waad (ús lêste echte wyldernis) moat beskerme wurde. Dit betsjut yn it foarste plak: gjin fierdere oantaasting fan it Waad. Bij it belied foar it Waad moat de funksje natoer in folle mear stjoerende rol spylje. Oare funksjes (definsje, mynbou, fiskerij, ekonomyske aktiviteiten, rekreaasje en sa) moatte folslein ûnderhearrich wêze oan de funksje natoer en meie dêr gjin skea oan tabringe.

It ta stân bringen fan de Ekologyske Haad Struktuer (EHS) mei gjin fertraging oprinne. In heger tempo fan de útfiering is winsklik. De EHS moat liede ta mei elkoar yn ferbining steande natoergebieten, yn behear fan profesjonele terreinbehearjende organisaasjes, wêrby’t ferdroegjen en fersnipeling tsjingien wurdt. GrienLinks is fan betinken dat agrarysk en partikulier natoerbehear harren rjochtsje moatte op en beheine moatte ta ûnder oare greidefûgels en guozzen yn gebieten dêr’t sprake is fan ekonomysk agrarysk gebrûk.

Beropsmjittige terreinbehearjende organisaasjes (Staatsbosbeheer, Natuurmonumenten en It Fryske Gea) kinne hjirby in wichtige oanfoljende rol spylje troch maatregels yn harren terreinen en troch it beskikber stellen fan harren kennis en kunde. Gebieten mei in natoerbestimming (sûnder dúdlik ekonomysk agrarysk gebrûk) hearre yn behear te wêzen by de neamde, profesjonele organisaasjes. 

GrienLinks is der fan oertsjûge dat yn it belied oangeande natoer, miljeu en lânskip, mar ek bij it folsleine romtlik belied, wetter folle mear in liedend begjinsel wêze moat. De kwaliteit fan natoer, miljeu en lânskip is tsjinne mei en ôfhinklik fan de wize wêrop’t omgien wurdt mei wetterkwantiteit en wetterkwaliteit.
Aksjepunten:

· It behâld fan it spesifike Fryske lânskip.

· Behâld en beskerming fan de Waadsee.

· Op it mêd fan romtlike oardering is wetter bij de ûntwikkeling fan natoer, miljeu en lânskip liedend.
· Mear fyts- en kuierpaden yn en by natoergebieten del, as gjin ôfbrek dien wurdt oan natoerwearden. 
· Op tiid robúste wiete natoerferbiningen.

· Tsjingean fan fierdergeande fersnipeling fan eigendommen yn en bij besteande natoergebieten troch agrarysk en partikulier natoerbehear.
· Fierdere ferbettering wetterkwaliteit.
· Oaninoar keppele gebieten mei grutte iepen terreinen foar greidefûgels en ekologyske ferbiningssônes foar lytse sûchdieren en ynsekten.
· Provinsje en gemeenten stelle in natoerbeliedsplan op.
· Prioriteit foar duorsume enerzjy en duorsume brânstoffen.
· Duorsume ekonomyske groei op ekologyske en sosjale grûnslach.

· Maatregels om ljochtoerlêst te beheinen by wegen lâns.
· Potstâlen en glêstúnboukassen fan ‘gerdinen’ foarsjen fanwege ljochtoerlêst. Plende útwreiding fan glêstúnbou allinne duorsum en enerzjyneutraal en allinne op bedriuwsterreinen.

· GrienLinks wiist de grutskalige, yntinsive wize wêrop’t bargen, fleiskeallen en plomfee hâlden wurde ôf.

· Enerzjy-neutrale wenten bouwe.

· Bij alle plannen in miljeu-effektmjitting meitsje litte.

· Natoer- en miljeu-edukaasje werom yn de klasse.

· Kij yn de greide en skaad foar bisten.

· Omtinken foar it wolwêzen fan dieren, wêrby’t ûnderskied makke wurdt tusken tamme bisten (fee, húsdieren) en yn it wyld libjende dieren.

· Wynenerzjy stimulearje, soarchfâldich passend yn it Fryske lânskip, minder bondeling ta wynparken, mear line-opstelling.
· GrienLinks stribbet der nei dat Fryslân hieltyd mear enerzjyneutraal wurdt. De enerzjy dy’t we brûke wekke we sa folle mooglik duorsum sels op.
· Behâld fan ferskaat fan de natoer en it tsjingean fan “monokultueren”.
· Konsintraasje fan ekonomyske aktiviteiten en wenjen yn gruttere kearnen en stêden.

· GrienLinks wiist it ûntwikkeljen fan saneamde “sichtlokaasjes” ôf.
2. Fryslân as agraryske provinsje

Wurde lânboubedriuwen grutter of oars?
Fan âlds stiet Fryslân bekend as ’n foaroansteande agraryske provinsje. Dat byld stiet de lêste tiid fiks ûnder druk. Bedriuwsslutingen, skaalfergrutting, opfolging yn it bedriuw, de ôfbou fan subsydzjes nei 2013 en (strangere) regeljouwing meitsje it der foar de boeren net makliker op.

GrienLinks sjocht noch wol degelik kânsen foar Fryslân as koprinner op agrarysk mêd, net kwantitatyf, mar kwalitatyf.
Noch altyd is hast 80 % fan it romtegebrûk yn ús provinsje lânbougebiet. Kin dat ek sa bliuwe? In grut part fan de agraryske massaproduksje sil earne oars yn Europa syn gerak fine. It Fryske lânskip sil der oars út komme te sjen. Wij sjogge kânsen foar agrarysk natoerbehear, wetterbergingsgebieten, greidefûgelgebieten mei in oanpaste behearsfoarm, oerskeakeljen op biologyske lânbou en – ek - produksje fan ‘droege stof’ foar fergêstingsynstallaasjes.

Dêrneist sil de twadde takke tanimme. In útwreiding fan kampearmooglikheden bij de boer, mits lânskiplik ynpast, hat bij ús foarrang. Ek sjogge we mooglikheden foar mear oan de streek bûne produkten en aktiviteiten. Wêrom moatte bisten, foer en iten oer grutte ôfstannen ferfierd wurde?

Koartsein in oergong nei in mear duorsume lânbou, sawol ekonomysk, ekologysk as sosjaal. Dizze oergong is bittere needsaak, omdat de gongbere lânbou en feehâlderij net winske effekten hawwe op it miljeu, de romtlike kwaliteit en it wolwêzen fan bisten (én minsken).
GrienLinks is gjin foarstanner fan it ûnthâlden fan de greide oan melkfee. We fine dit ûnnatuerlik en it is fan negative ynfloed op de sûnens fan fee én molke. 

Takomstsenario

Foar Fryslân sjogge we it folgjende senario as realistysk: yn it Noardlik klaaigebiet bliuwt de bou it wichtichste, wêrby’t net alle hjoeddeistige gewaaks [bygelyks sûkerbiten] bliuwe sil, sadat der op’e tiid omskeakele wurde moat. Der meie gjin monotoane plantaazjes fan snijmaïs en oaljefantegers (???) ferskine. Dizze tylten binne skealik foar it miljeu (freegje te folle dong), binne lânskiplik net winske en fersteurje de mooglikheden foar behear fan greidefûgels.

It feangreidegebiet yn it lege midden fan ús provinsje is de meast kwetsbere regio; hjir sille agrarysk meibehear en wetterberging gruttere rollen krije.

De sângrûnen yn it easten en súdeasten sille in rike skakearring oan lytsskalige en mear streekbûne bedriuwen krije en sille foaral yn de rekreative sektor opbloeie kinne. Op de sângrûnen mei in soad wat ferwachte wurde fan oerskeakeling nei mingde bedriuwen mei wikseltylt. Foar dizze bedriuwen is it ek makliker om oer te stappen op biologyske lânbou.
De Greidhoeke sil it melkfeegebiet bliuwe. GrienLinks is foar it stypjen fan de biologyske feehâlderij, wêrby’t de boeren sa dierfreonlik mooglik wurkje; it is fan belang harren op ferskate terreinen te stypjen en beheiningen wei te nimmen bij it omskeakeljen nei in foar bisten freonliker feehâlderij.

Aksjepunten:

· Yntinsive feehâlderij – bio-yndustry – mei bargen, hinnen, keallen en sa mear, wurdt ôfwiisd.
· ‘Stand still’-begjinsel foar de bio-yndustry.
· Stimulearringsmaatregels foar mear fergêstingsynstallaasjes.

· Gjin monotoane plantaazjes fan snijmaïs en oaljefantegers. (???)

· Mear ûndersyk nei bioraffinaazje mei gebrûk fan natuerlike grûnstoffen as ferfanging fan gemyske helpstoffen.
· Finânsjele stipe foar grinsferlizzende fernijingen op it mêd fan griene romte, lânbou en iten.

· It stimulearjen en mooglik meitsjen fan gearwurkingsferbannen fan boeren dy’t eksperimintearje mei duorsumere foarmen fan lânbou.
· Biologyske lânbou moat mear troch de provinsje stimulearre wurde, troch boeren dy’t oerskeakelje op biologyske lânbou te stypjen.
· It stimulearjen fan struktureel oerlis tusken agraryske organisaasjes en natoer- en miljeu-organisaasjes oer gefoelige kwestjes.

· Behâld en ûnderhâld fan lânskipseleminten, lykas dobben, pingoruïnes, elzesingels en dykswâlen én beheard mei agrarysk natoerbehear of troch profesjonele terreinbehearjende organisaasjes.
· Desintralisearre natoer- en lânskipsbehear wurdt ek yn de takomst finânsjeel stipe.
· GrienLinks is tsjin it yn produksje nimmen fan genetysk manipulearre produksjefjilden.
3. Fryslân en syn stêden
Libbene stêden mei goeie foarsjennings
It plattelân mei syn rêst en romte, moat koestere wurde; ús maatskippij, ek de Fryske, wurdt hieltyd stêdliker. De Fryske sintrumstêden – Ljouwert, Drachten, It Hearrenfean en Snits – moatte folop de gelegenheid krije en stipe wurde troch de provinsje om harren stêdlike funksjes fierder te ûntwikkeljen. Dizze stêdlike funksjes hawwe in berik oant fier bûten de grinzen fan de stêden en soms ek de provinsje. Ljouwert as fierhinne grutste stêd fan Fryslân hat op it nasjonale flak te krijen mei oare stêden lykas Grins, Swol, Amersfoart en Alkmaar.

Stêdlike funksjes

Neist de bekende stêdlike funksjes – merkeplak, winkelsintra, fertier  – biede de stêden ek foarsjennings foar medyske en âldereinsoarch, foar helpferliening, foar heger en middelber ûnderwiis, foar keunst en kultuer. 
De stêden hawwe massa en in breed draachflak nedich foar it yn stân hâlden fan dizze foarsjennings, net allinne yn it belang fan de eigen ynwenners, mar ek yn it belang fan de ynwenners fan de regio of sels de hiele provinsje. 

De Westergosône en de A7-sône binne regionale stêdlike netwurken. Dizze netwurken hawwe as doel in bondeling fan de ferstêdliking en it befoarderjen fan programmatyske gearwurking en ôfstimmen: de stêden as ekonomyske en dynamyske sintra yn in netwurk. En griene romte der omhinne. De skieding tusken stêd en griene romte moat in hurde bliuw: mal en kontramal.

Stêdlike problematyk

De problemen fan de stêden yn Fryslân ferskille gradueel, mar hawwe mienskiplike skaaimerken. Problemen binne: in swakke sosjale ynfrastruktuer, in soad wurkleazens, earmoede, yntegraasjeproblemen, swierrichheden op it mêd fan iepenbiere oarder en feiligens, dak- en thúsleazen, drugsproblematyk, ensfh.
Ljouwert kriget jild út it ‘Grote Stedenbeleid’ en it ‘ISV’ (Investeringsbudget Stedelijke Vernieuwing), de oare stêden krije foar de oanpak fan de problematyk allinne ISV-jilden. In provinsjaal stêdlik belied foar de oanpak fan de problematyk ûntbrekt oant no ta, mar is, yn neifolging fan oare provinsjes, driuwend winske.

GrienLinks pleitet foar in moderne gearhing tusken de funksjes fan de Fryske stêden en it Fryske plattelân. Fanâlds is dizze gearhing garandearre en symbolisearre yn de funksje en de rol fan de 11 stêden. Dizze kultuerhistoaryske ynfrastruktuer wolle wij graach op de Feriene Naasjes-list foar Wrâlderfguod hawwe, it is ommers in unyk foarbyld fan goeie balâns tusken stêd en plattelân.

Aksjepunten:

· Stipe biede oan de haadstêd en oare sintrumstêden om harren stêdlike funksjes fierder te ûntwikkeljen.

· It ûntwikkeljen fan in provinsjaal stêdlik belied.
· De Fryske 11 stêden op de Wrâlderfguod-list fan de Feriene Naasjes.
4. Berikberens
Goed iepenbier ferfier…. fansels!
 

Ferfier spilet in wichtige rol yn ús maatskippij. Minsken ferpleatse harren om folweardich oan de mienskip dielnimme te kinnen: wurkje, sporte, winkelje en ûntspanne. De needsaak fan transport fan materialen en guod hâldt ek ferbân mei de organisaasje fan ús [mondiale] ekonomy.

GrienLinks is foarstanner fan regionaal produsearjen, ferwurkjen en brûken, om dêrmei it ferfier fan guod safolle mooglik te beheinen.
GrienLinks is foarstanner fan in skjinner en in slutend netwurk fan iepenbier ferfier-foarsjennings. GrienLinks erkent it belang fan in goede berikberens. Wij fine dat hjirfoar alderearst ynsetten wurde moat op in goed stelsel foar iepenbier ferfier en it kombinearjen fan ferfierssystemen. De twadde opsje is besteande wegen feiliger te meitsjen en de trochstreaming te ferheegjen. Nije wegen sjocht GrienLinks dus net as oplossing foar minne berikberens. Alhiel net as dy nije wegen mei in nij trasee, dwers troch it lânskip oanlein wurde.
GrienLinks is ferstuivere dat der de kommende pear jier wol 300 miljoen euro foar it oanlizzen fan wegen útlutsen wurdt en mar in benaud lyts bytsje fan  ûngefear 10 miljoen euro provinsjaal jild beskikber is foar iepenbier ferfier.

GrienLinks is foar it oanlizzen fan in ‘Rondje Friesland’ mei de ‘lightrail’, benammen op de rûte Ljouwert-Snits-De Jouwer-It Hearrenfean-Drachten-Burgum-Ljouwert (en oarsom).
GrienLinks is fan betinken dat mei it hjoeddeistige ferkearsbelied Fryslân fol rint mei asfalt en auto's mei minne gefolgen foar lânskip en griene romte. Dit is min foar it miljeu; ús kracht as provinsje leit krekt yn ús rêst en romte. Der is in echt radikale omslach nedich om in griener, sosjaler en skjinner ferkearsbelied ta stân te bringen. Nije technologyske mooglikheden moatte brûkt wurde om de oanslach op miljeu, natoer en lânskip teneate te dwaan. It provinsjaal bestjoer moat bij it regear oantrúnje op mear jild foar yntelligintere foarmen fan persoanen- en frachtferfier.

It libben is noflik yn omkriten dy’t feilich en skjin binne. We moatte dêrom ynvestearje yn heechweardich iepenbier ferfier op de wichtichste ferfiers-assen nei en yn Fryslân. We wolle eksperimintearje mei fergees iepenbier ferfier. Hjirta hat de GrienLinks-fraksje de ôfrûne perioade in moasje yntsjinne. Dy is oernommen.

Iepenbier ferfier en it plattelân.

Op it plattelân is it hast ûnmooglik dat de bussen foldwaande passazjiers krije. De auto sil op it plattelân in wichtich ferfiermiddel bliuwe. Mar ek de fyts spilet in foaroansteande rol. In fraachstjoerd, oanfoljend systeem fan iepenbier ferfier is nedich. Lytse buskes en taksi’s ferfiere de reizgers nei (bus)stasjons, sadat se dan mei bus of trein fierder reizgje kinne nei harren eindoel. Dit systeem mei lytse buskes wurdt ek brûkt om minsken mei in handikap en learlingen dy’t fier reizgje moatte nei harren bestimming te bringen. De provinsje moat it beskikken oer en de kwaliteit en fleksibiliteit fan sa’n systeem garandearje.
It ferfierssysteem moat de mooglikheid biede om fluch en feilich fan ferfiermiddel te wikseljen. Fytsend út de autolije wenwyk wei moat men ienfâldich de trein of in streekbus nimme kinne. Fanôf it plattelân moat men sa folle mooglik mei it iepenbier ferfier nei de stêd kinne (en wer tebek!). Moat men de auto brûke, dan moat it mooglik wêze om maklik oerstappe te kinnen op in bus of trein. Keatlingferfier moat makliker wurde. Te tinken falt ek oan it (makliker) meinimmen fan de fyts yn de treinen.

Yn dit systeem sille noch hieltyd ferskate foarmen fan ferfier (rinne, fytse, auto, pontsjes, frachtauto en bus) neist elkoar gean en elkoar kruse. Op dizze rûtes en krúspunten is ‘duorsum feilich’ it biedwurd.

Dit betsjut: sa folle mooglik skiede fan ferfierssystemen wêr’t se elkoar yn’e wei sitte en by krúspunten de foarrang goed regelje - somtiden mei ferkearsljochten. De fytser en de kuierder krije dêrby, foaral yn de beboude kom, sa folle mooglik foarrang boppe it motorisearre ferkear. Duorsum feilich betsjut foaral ek ynvestearje: mear en flugger omfoarmjen fan 50 kilometer- nei 30 kilometer-sônes yn de doarpen, fysike oanpassingen fan gefaarlike krusingen en wegen, mear en bettere fytsrûtes (sawol rekreatyf as foar wen-wurkferkear).

Aksjepunten:

· In ‘lightrail’- ferbining [Rûntsje Fryslân] op de rûte Ljouwert-Snits-De Jouwer-It Hearrenfean-Drachten-Burgum-Ljouwert (en oarsom). 

· De provinsje jout foarrang oan feilich en noflik fytsen. Dit ferget mear en bettere, sa folle mooglik frijlizzende fytspaden. Mear promoasje fan fytsen en rinnen.

· Iepenbier ferfier yn Fryslân presintearje wij as in reëel alternatyf foar de auto. GrienLinks set foars yn op in berikber, skjin en bij foarkar fergees iepenbier ferfier.

· Behâld en útwreiding fan stimulearringsaksjes lykas de 1-Eurokaart aksjes yn it iepenbier ferfier.
· Los fan in tal ûntbrekkende stikken yn it rykswegenet is het wegennet yn Fryslân echt klear. Nije middels binne nedich foar it weromkringen fan ûnnedich autogebrûk. Wêr’t dat nedich is, it besteande wegennet oanpasse oan easken fan feiligens en leefberens.
· GrienLinks sil him ek ynsetten bliuwe foar in goeie iepenbier ferfiers-ferbining nei de Rânestêd (troch de polders nei it suden sawol as oer de Ofslútdyk). It idee fan in spoarferbining oer de Ofslútdyk fertsjinnet hjirby omtinken.
· GrienLinks is foar it ynstellen fan in fuotgongerstoets bij alle planologyske foarstellen.
5. Better ûnderwiis

Der is sprake fan in trochrinnend learproses……………….fan oprûne efterstannen
Yn de ôfrûne jierren is it wer dúdlik wurden dat it ûnderwiis yn Fryslân frijwat efterop rint. En dat yn in provinsje dy’t sa folle te bieden hat op it mêd fan edukaasje. GrienLinks hat hieltyd in grut foarstanner west fan in aktivere  provinsje op it mêd fan ûnderwiis, mar moat konstatearje dat we ditoangeande frijwol allinnich steane. It ûndersyk fan Bernie van Ruyven út 2003 oer de efterstannen hat noch te min minsken oan it tinken setten en der binne noch te min nije maatregels nommen.

Taal

Goed ûnderwiis yn eigen taal is enoarm belangryk. Bern moatte de kennis oer harren taal, oft dat no it Nederlânsk, Frysk, Biltsk of Stellingwerfsk is, ûntwikkelje kinne. We wolle skoallen stypje mei noch mear middels om dit te realisearjen en de bern de mooglikheden biede om kennis te meitsjen mei de eigen taal en kultuer. Dêrneist is it fan belang de trijetalige skoalle [mei Ingelsk] fierder te ûntwikkeljen.

Foar de leefberens op it plattelân is it fan it grutste belang dat ek lytse skoallen bestean bliuwe kinne – dy binne it klopjende hert fan de mienskip.

Onderwiisefterstân
Wij wolle dat De Haach mear personiele ynset garandearret, dus mear minsken dy’t werklik mei en foar de bern oan de ûnderwiisefterstân wurkje. Mear fakkundigens op it mêd fan lear- en opfiedingsproblemen, mei bysûnder omtinken foar de Waadeilannen. In goed en trochtocht bern-folchsysteem dat ‘meirint’ fanôf de leeftyd fan de pjutten oant en mei it fuortset ûnderwiis. Lit de learkrêften dwaan wêr’t se goed yn binne: it begelieden fan bern en jongerein; fierder in beheind tal managers.

Fuortset ûnderwiis
Yn Fryslân is noch hieltyd in tal lytsere skoallen foar fuortset ûnderwiis. It is fan belang dat der ek yn de middelgrutte doarpen fuortset ûnderwiis oanbean wurdt. Ynset fan goed ûnderwiis-stypjend personiel en fasiliteiten binne hurd nedich, seker nei it ôfbraakbelied fan de lêste jierren. De ynset fan de skoalle en fan alle ynstânsjes moat foaral rjochte wêze op previnsje. It is folle dreger om risiko-jongerein wer op it rjochte paad te krijen. Persoanlik kontakt tusken âlders/opfieders en de skoalle is fan grut belang. Allinne op dy wize kinst mei-inoar opfiede. De gearwurking tusken ‘Jeugdzorg’ en ûnderwiis is op gong kommen. Wij stypje dat fan herte en wolle harren by steat stelle dit fierder te ûntwikkeljen. Ek oare projekten dy’t rjochte binne op previnsje moatte mei foarrang troch de provinsje mooglik makke wurde.

De VMBO-skoallen fertsjinje mear positive oandacht. De minne klank is folslein net terjochte. (???) Jou de skoallen wer de mooglikheid om ambachtlik ûnderwiisde jongerein ôf te leverjen. Mei it each op de grutte útfal fan jongerein yn it vmbo kin de provinsje him net ôfsidich hâlde. Yn gearwurking mei wurkjouwers, fakbûnen en maatskiplike organisaasjes moatte der oeral yn de provinsje stimulearringsprojekten komme. It giet om in ynvestearring yn kwaliteit fan in fiks part fan ús takomstige wurknimmers. Bij de ambachtlike en beropsrjochte opliedingen yn it VMBO wol GrienLinks wurkje oan in dúdliker profyl. Dêrneist kin hegere kwaliteit berikt wurde troch de ûnderwiisynhâld (noch) mear te rjochtsjen op de oplieding ta in berop.
Heger ûnderwiis 

Fryslân kriget in soad studinten dy’t kieze kinne út in tal fantastyske opliedingen. Wij wolle harren goed ûntfange en dat freget om in goeie húsfesting. Fierdergeande krêftige gearwurking tusken de Fryske HBO-ynstellingen op it mêd fan lânbou, suvel en wetterkwaliteit moat de kommende jierren Fryslân mei mear klam op de kaart sette.

En Fryslân is ta oan in eigen universiteit. Der kin in unike gearwurking ûntstean tusken sa’n universiteit as kennissintrum, de HBO-ynstellingen en de agraryske sektor. Kearnprofyl dêrby wurdt Fryslân as koprinner bij it ûntwikkeljen fan duorsume en ekologyske technologyen en tapassingen.
Aksjepunten:

· Ynstelling fan in ûnderwiisfûns foar fernijende inisjativen.

· De meartalige skoalle, ynklusyf de eventueel oanwêzige streektaal, wurdt befoardere.
· Stipe fan op previnsje en skoalle-útfal rjochte projekten.
· Der wurdt mear omtinken jûn oan de posysje fan it VMBO.
· Ambachtlike en beropsrjochte opliedingen yn it VMBO wurkje oan in dúdliker profyl.
· De provinsje befoarderet fierdergeande gearwurking tusken de kennisynstituten.

· GrienLinks sil him ynsette foar de útwreiding fan wittenskiplik ûnderwiis yn Fryslân.

6. Solidêr Fryslân

Fryslân hat baat bij ynwenners dy’t har thús fiele op it stee dêr’t se wenje ……
 

De ynwenners fan Fryslân hâlde fan harren lân. Dat hearre jo oan harren talen. Dat fernimme jo ek oan it gastfrije karakter fan ús provinsje. As der wat fan de befolking frege wurdt, komt der spontaan wat op gong, sa hawwe grutte oantallen besikers oan eveneminten al mannich kear ûnderfine mocht.
Solidêr mei minsken dy’t in nij thús sykje

Mar net allinne de toerist of de sporter is wolkom. Yn de ôfrûne perioade, wêryn’t  Nederlân him fan syn ûngastfrije, faak yntolerante, kant sjen liet, kaam der út Fryslân wei in tsjinbeweging op gong. Net allinne mei wurden, mar foaral mei dieden. Flechtlingen witte har hjir stipe troch befolking en pleatslike politisy. Ek GrienLinks makket him sterk foar it opfangen fan asyl-sykjende minsken. Wij pleitsje foar in romhertige ‘pardonregeling’. Minsken dy’t werom moatte sille, moatte goed taret wurde. Yn alle gefallen meie se net op strjitte telâne komme. Asylsikers is in wurd mei in negative lading wurden. Wij wolle dat de mínsken wer sjoen wurde.

Yntegraasje

It begryp yntegraasje is de lêste jierren misbrûkt foar in belied fan leechlizzen en kriminalisearjen. It slagget groepen nije bewenners fan ús lân wat langer wat minder om oan de slach te reitsjen. Wij fine dat elkenien it rjocht hat om in leauwe te hawwen en dat op eigen wize te belibjen.
Wij binne net blyn foar de swierrichheden dy’t har de lêste jierren foardogge. We wolle dat de útwaaksen bestriden wurde. Dêrneist wolle we alle minsken belûke bij ús maatskippij. Goede oplieding is ûnmisber. It learen fan ús talen fergruttet de kânsen.

Soargje foar ús jongerein

Wannear’t jongerein en harren âlden swierrichheden hawwe, moatte se yn harren eigen gemeente fluch de help krije kinne dy’t se nedich hawwe.

Yn 2005 is de nije ‘Wet op de Jeugdzorg’ útein setten. Sûnttiid is de provinsje ferantwurdlik foar de tagong ta de jeugdsoarch. Dy nije wet hat der ta laat dat der yn de jeugdsoarch in soad feroarje moast. GrienLinks is fan betinken dat dy feroaringen goed harren gerak krije moatte. Dêrom binne we it net iens mei it advys fan de lanlike ‘Taskforce jeugd’, dat jeugdsoarch in ferantwurdlikens fan gemeenten wurde moat. Wij tinke dat jongerein en harren âlden der gjin baat by hawwe, dat der al wer organisatoaryske feroaringen komme. GrienLinks mient dat der mear jild bestege wurde moat oan de wize wêrop’t it oanbod fan jeugdsoarch ta stân komt. Der moat sjoen wurde nei wêr’t krekt de problemen sitte fan de jongerein. Der moat hurd wurke wurde oan écht “fraachrjochte” soarch. De soarch moat fuort beskikber wêze foar wa’t dy nedich hat.

Bern steane sintraal. Administrative regels dy’t fertraagjend wurkje bij it ferlienen fan help moatte oanpast wurde, leafst skrast. Yn dat ramt is GrienLinks ek waarm foarstanner fan programma’s dy’t ynspylje op it selsredsume aard fan famyljes, lykas ‘Eigen Kracht’-konferinsjes.

Ek pleechsoarch is in wichtich ûnderdiel fan jeugdsoarch. Pleechgesinnen hearre dêrom koestere te wurden. Yn de fisy fan GrienLinks betsjut dat, dat der each is foar de ynbring fan pleechâlden en dat hja by steat steld wurde om harren wurk út te fieren. De posysje fan pleechâlden – no noch faak frijwilligers – moat ferstevige wurde.
Wannear’t in famylje it net sels kin of wol, dan achtet GrienLinks “bemuoisoarch” rjochtfeardige. De (gesins-)fâld moat minder saken ûnder har hoede hawwe. It tafoegjen fan in gesins-‘coach’ is nei ús betinken oerstallich. It giet der om dat de besteande partijen better gearwurkje en ôfspraken meitsje.

Der is dúdlik ferlet fan in 24-oers foarsjenning yn Fryslân foar jongerein mei drege problematyk. De provinsje heart hjir oan mei te wurkjen, troch partijen bij elkoar te bringen en troch mei te beteljen.

Jo thús fiele yn de maatskippij

Fryslân hat baat bij ynwenners dy’t har thús fiele wêr’t se wenje en har ûntwikkelje kinne. Dêrta moatte minsken wol meidwaan kinne oan de Fryske maatskippij. 

Hjirby binne organyske struktueren útgongspunt: lytse mienskippen binne de bêste ‘setting’ dêr’t wolwêzen, wenjen, ekonomy en helpferliening in plak fine kinne.

Wolwêzensbelied is der benammen op rjochte dat eltsenien stimulearre wurdt mei te dwaan. It Sosjaal Beliedsramt dat yn 2004 troch Provinsjale Steaten fêststeld is, biedt dêrfoar in soad hâldfêst.
Foar it meidwaan oan de maatskippij wurde yn ferskate doarpen en stêden in soad aktiviteiten út’e wei setten op it mêd fan kultuer, wolwêzen en sport. De rêchbonke fan al dizze aktiviteiten wurdt foarme troch frijwilligers. GrienLinks achtet it fan libbensbelang dat dizze netwurken fan frijwilligers yn stân hâlden wurde. De organisaasje en finansiering fan aktiviteiten op it mêd fan wolwêzen moat dêrop rjochte wurde. De provinsjale organisaasjes hearre dan romte te krijen om dy netwurken en organisaasjes op it mêd fan wolwêzen te stypjen.

Ek yn Fryslân lûkt de ekonomy oan. Dat is spitigernôch net foar eltsenien te merkbiten. Dejinge dy’t it meast ynlevere hat, giet der faak it minst op foarút. De earmoede nimt ta. Inisjativen tsjin earmoede moatte har foaral rjochtsje op it foarkómmen fan earmoede. Dat betsjut dat ek oare beliedsterreinen as wenjen en wurkjen belangryk binne. En dat mei gemeenten gearwurke wurdt. Want as der bygelyks gjin betelbere wenten binne, nimt de hier in ûnevenredich grut part fan jins ynkommen yn beslach. En ‘itensbanken’ soene net nedich wêze moatte.
Soargje foar elkoar
De ‘Wet Maatschappelijke Ondersteuning’ (WMO) biedt kânsen, mar herberget ek bedrigingen. Yn de kommende tiid sil dúdlik wurde op hokker terreinen de gemeenten (want dy binne ferantwurdlik foar de útfiering fan de WMO) de provinsjale stipe nedich hawwe. Provinsjale rol is dat provinsjale belange-organisaasjes by steat steld wurde pleatslik de klanten bij te stean. Dus: foarsjen fan ynformaasje (hoe regelje de ferskate gemeenten harren soarch) en helpe bij it echt behertigjen fan belangen.

Ek yn de soarch jildt foar GrienLinks de organyske struktuer as útgongspunt. Minsken dy’t om soarch freegje moatte sa lang mooglik yn harren eigen sosjale omkriten bliuwe kinne. Dat makket dat minsken meidwaan kinne yn de maatskippij.

Bij it ferlienen fan soarch is útgongspunt dat dejinge mei de fraach de baas is; it giet om syn ferlet. De provinsje stipet inisjativen dy’t dêr op rjochte binne en komt yn aksje as inisjator yn’e rjochting fan oare oerheden. Dêrneist moat de provinsje it petear stimulearje tusken de ynstellingen dy’t soarch oanbiede ûnderling én tusken ynstelling en klant.
Ek op it terrein fan sosjaal belied folje provinsje en gemeenten elkoar oan. De provinsje hat der belang bij dat it provinsjaal belied oanslút op en bijdraacht ta de gemeentlike taken oangeande âldereinsoarch en ferslavingssoarch. Gearhing tusken gemeentlik, provinsjaal (bygelyks belied op it mêd fan jongereinsoarch) en ryksbelied (GGZ) is needsaaklik.
In tal stêden hat in mear as regionale funksje op dizze terreinen. Dit wurdt troch de provinsje erkend en mooglik makke.

Der moat struktureel ynvestearre wurde yn de sosjaal-ekonomyske ûntjouwing fan dy stedswiken en doarpen, dêr’t sprake is fan sosjaal-ekonomyske efterstân. Sokke ûntwikkelingen fergje in gearhingjende oanpak en de finânsjele middels om dat te dwaan. In bijdrage fan de provinsje bij de oanpak fan ditsoarte swierrichheden is op syn plak.

Ynternasjonale solidariteit

De ûntwikkelingen yn en it belang fan Europa binne sterk tanommen. Fryslân is ûnderdiel fan Europa en diel fan de wrâld. De provinsje moat him op Europeesk nivo folle mear manifestearje, foaral yn de rjochting fan de Skandinavyske en Baltyske steaten. Neist eigenbelang spilet foar GrienLinks foaral ek it tema fan de ynterregionale Europeeske solidariteit. Dat spilet fansels foaral bij de efterbleaune Midden- en Easteuropeeske lannen. Europa is grut en in soad minsken sjogge ûntwikkelingen fan Europa as in grutte bedriging. Fryslân moat dêrom foaral sjen nei de nije mooglikheden dy’t Europa ús biedt. 

Fryslân hat in freonskipsbân mei de provinsje Sichuan yn Sjina. Dizze folgje wij kritysk yn ferbân mei de situaasje fan de minskerjochten yn Sjina.
Aksjepunten:

· Projekten foar jongerein oant 25 jier mei in sterke klam op previnsje hawwe de heechste foarrang; wachtlisten binne dwersferkeard.
· Foar minsken dy’t te krijen hawwe mei mearfâldige problematyk goeie mooglikheden foar opheinen ta stân bringe en adekwate begelieding.

· De provinsje giet troch mei it entûsjast stypjen fan frijwilligerswurk. Fryslân sil mear fergriizje, dêrom stipet de provinsje inisjativen foar âlderein en fernijende inisjativen op it raakflak fan jongerein én âlderein. 

· De posysje fan pleechâlden yn de pleechsoarch moat ferbettere wurde. Dêrom stelt de provinsje pleechâlden by steat yn alle gefallen ien jier lid te wurden fan harren belange-organisaasje.

· De provinsje wurket aktyf mei oan it ta stân kommen fan in 24-oers foarsjenning foar jongerein mei swiere problematyk. 

· Persoanen dy’t om soarch freegje krije hieltyd mear ferantwurdlikens. Dêrom boarget de provinsje de posysje fan provinsjale belange-organisaasjes, dy’t kliïnten fan de soarch ûndersteune.

· De provinsje stelt provinsjale organisaasjes bij steat om lokale netwurken fan frijwilligers te ûndersteunen.

· De provinsje ûntwikkelet earmoedebelied, dat rjochte is op previnsje fan earmoede en wêrby’t yn gearwurking mei de gemeenten stipe bean wurdt oan belied en inisjativen fan gemeenten en ynstellingen.
· In aktivere rol fan de provinsje om him mear yn Europa te manifestearjen.
· Positive oanpak fan tanimmende gearwurking yn en útwreiding fan de EU.
· Untwikkeling fan duorsume gearwurkingsferbannen mei oare provinsjes en/of regio’s.
· De provinsje set him yn foar feilige húsfesting en begelieding fan allinnesteande minderjierrige asylsikers (Ama’s).
· De provinsje set him yn foar rjocht op ûnderwiis, stúdzje en wurk foar Ama’s.

7. Wurkgelegenheid

In oanlûkende ekonomy….. jou ús mar in oanloklike ekonomy

Grutskalige oanpak is net de oplossing foar Fryslân as we sjogge nei de ekonomy en de wurkgelegenheid. De ‘grutte broek’ dy’t provinsje en gemeente oanlutsen foar it IBF-terrein [International Businesspark Fryslân] bij It Hearrenfean hat neist in finânsjele strop yn alle gefallen opsmiten dat de heilleaze wei fan grut, grutter, grutst wer ferlitten is.

De belangstelling foar bedriuweterreinen is goed – oeral yn de provinsje. Benammen midden- en lytsbedriuwen timmerje oan de wei. Dúdlik duorsum ûndernimmen mei wat GrienLinks oanbelanget ekstra fasiliteiten krije.

It ynsette belied fan kearnsônes [Westergo en A7] ûnderstreekje wij. Foaral yn dizze gebieten moat de grutste groei yn wurkgelegenheid, festiging fan nije bedriuwen en útwreiding fan wenningfoarried stal krije. By de assen Harns-Frjentsjer-Ljouwert en Snits-It Hearrenfean-Drachten leit de belangrykste ynfrastruktuer.

Untwikkeling fan stêden en doarpen

Is dêrmei de ûntjouwing fan oare stêden en doarpen op slot setten? GrienLinks mient fan net. Yn it Streekplan wurdt ûnderskied makke tusken de haadplakken, regionale sintra en oare kearnen. Foar de lytsere plakken sjogge wij allinne romte foar útwreiding fan it bedriuweterrein[tsje] as der sprake is fan lokaal ferlet dêrta.

As der al útwreide wurde moat, dan moat dit neffens GrienLinks folle soarchfâldiger ynpast wurde yn it lânskip. We hawwe gjin inkel ferlet fan allerhanne kleurde doazen by eltse wei yn Fryslân del, oan de ein fan elk doarp.

Sa lang’t we noch oanspraak meitsje kinne op de Langman-jilden, moatte gemeenten haast meitsje mei it yntsjinjen fan projekten om besteande yndustryterreinen te ferbetterjen. Nei sichtlokaasjes is fraach, mar it each wol ek wat; dêrom fine wij dat der folle mer ‘skamtegrien’ oanbrocht wurde moat bij bedriuwen en bedriuweterreinen en grien in yntegraal ûnderdiel fan de ynrjochting wêze moat, ek bij ferbettering fan besteande terreinen.
Wurkgelegenheid

Alderearst de bou: nijbou, renovaasje en restauraasje. It is tiid foar in oanfal. Der is in sterke ympuls nedich om ambachtlik ûnderrjocht, wurkjen en wenjen oan elkoar te keppeljen. De provinsje moat it inisjatyf nimme alle partijen byelkoar te heljen en in nij YBF-projekt op te setten, it ‘Yntensivearringsprogram Bouwe yn Fryslân’. Yn oparbeidzjen mei beropsopliedingen, de bouwrâld, fakbûnen en wenningboukorporaasjes de skouders ûnder in projekt dat wurkgelegenheid skept, regionaal bûn is en de kwaliteit fan wenjen ferbetteret.

Dan rekreaasje en toerisme. Dizze takken binne no al foar Friezen wichtige boarnen fan ynkomsten. De kommende jierren sil dit in noch gruttere flecht nimme [moatte]. Utwreiding fan wetterrekreaasje, ferbliuwsrekreaasje [ek ynfolling fan de 2e tak fan boeren] leit foar de hân. Ek de hynstehâlderij is in reële ekonomyske faktor wurden, dy’t in mingde funksje mei toerisme goed talit. Dêrneist jouwe erfguodedukaasje en erfguodtoerisme nije kânsen om rekreaasje en toerisme in ympuls te jaan.

Fryslân hat in ûnfoarstelber ryk ferline mei in bulte fariaasje, dat noch tige dúdlik oanwêzich is yn stêd, doarp en de ynrjochting fan it lânskip. Keppele oan rêst en romte en yn ôfstân berikber is dat in ekonomyske machtsfaktor fan belang.

We tinke dat de takomst fan rekreaasje en toerisme net ôfhinget fan grutskalige ‘pretparken’, mar kieze mear foar in tematyske en regionale oanpak. Op betreklik koarte ôfstân fan elkoar sjogge we in grut ferskaat oan lânskippen: de Bouhoeke, de Greiden, it Lege Midden en de Fryske Wâlden en fansels de Waadeilannen en de kust fan de Iselmar.

Dat moat brûkt wurde mei as betingst dat de ‘hin mei de gouden aaien’ – natoer en lânskip – net slachte wurdt. It moat foar in wichtich part komme fan partikulier inisjatyf, mar de provinsje kin stimulearje en help biede.
Fryslân hat in pracht fan in fiskerijhaven. (???) GrienLinks is fan betinken dat ekologysk ferantwurde fangstmetoaden en in lytsskalige wurkwize stimulearre wurde moatte.

Harns is gjin goeie lokaasje foar in ôffalferbaarningsûne. Dizze ûne wurdt keppele oan de sâltwinning. Fierder is dizze ôffalûne net passend yn it lânskip en stimt er net oerien mei de funksje dy’t GrienLinks sjocht foar Harns as Waadstêd (natoer) en toeristyske trekpleister.

Underwiis 

Yn de haadstikken 3 [ûnderwiis] en 5 [lânbou] is al wat sein oer it belang fan de gearwurking fan de Hbû-ynstellingen en de winsk in eigen universiteit yn Fryslân te krijen.

De ynstituten mei grutte kennis op it mêd fan lânbou, feehâlderij, kwaliteit fan iten en wettermanagement moatte sterk ynsette op in fierdere ferbining mei foaral duorsume technologyen en tapassingen. En dan neffens de E2So-metoade: ekologysk, ekonomysk en sosjaal.
Aksjepunten:

· Bondeling fan wenjen, wurkjen en ferfier foaral yn de kearnsônes.

· Yn lytsere doarpen bûten de regionale sintra is (útwreiding fan) bedriuwichheid allinne ynsidinteel mooglik as dit bij aard, skaal en skiednis fan it doarp past.
· Soarchfâldige tawizing fan ditsoarte terreinen oan regionale sintra en oan in beheind tal gruttere doarpen en in soad omtinken foar it ynpassen fan ditsoarte terreinen yn it lânskip.

· Ferbettering fan âlde bedriuwsterreinen mei foarrang opkrije.

· YBF-projekt opsette [Yntensivearringsprogram Bouwe yn Fryslân].

· Unike skaaimerken fan Fryslân tematysk en regionaal yn’e merk sette.

· Kennisynstituten mei klam ynstekke litte op duorsumens.

· Duorsum behear fan yndustryterreinen stimulearje. 

· Gjin útwreiding fan de Harnzer yndustryhaven bûtendyks. 
· Stimulearring fan de ûntwikkeling fan in farske fiskmerk yn Harns.

· Gjin ôffalferbaarningsûne yn Harns.
· Net trochgean mei sâltwinning, ek net ûnder it Waad.

8. Wenje yn de moaiste provinsje fan ús lân 

Befolkingstaname? Nee, mar der wurdt dochs wol boud?

Wenjen

Betelber wenjen is foar eltsenien fan belang. Wenningboukoöperaasjes moatte opnij útdage wurde om harren oarspronklike taak wer op te krijen. It is te gek foar wurden, dat de selsstannich wurden wenningkoöperaasjes skatryk binne, mar net by steat lykje (???) te wêzen om minsken in goed hûs foar in ridlike hier te bieden. Der binne ûnakseptabele wachtlisten ûntstien. Dy moatte gau ferdwine. Dêrby moatte gemeenten gjin fertraagjende faktoaren foarmje. (???)
De kommende jierren moat der sterk ynsetten wurde op wentebou foar starters. Aktive grûnpolityk is fan belang; gemeenten kinne bougrûn ferhiere dêr’t keapwenten op boud wurde kinne. Ek kin it bouwen yn eigen behear stimulearre wurde. Bouwe yn eigen behear kin troch in yndividu, as feriening of as stifting. 

Der is te min trochstreaming op de wenningmerk.

Wij fine dat dizze wenten duorsum en enerzjysunich wêze moatte. Krekt starters en minsken mei in leech ynkommen wurde troffen troch de hege enerzjyprizen.  Enerzjysunich bouwen mei fansels neidielen hawwe foar in sûn wenklimaat yn’e hûs.

Hoewol’t de befolking as gehiel yn Fryslân amper noch tanimme sil, mei der op it mêd fan de wenningbou net efteroer hongen wurde. Der is grut ferlet fan wenten yn de sosjale sektor, soarchfoarsjennings [ek yn de lytse doarpen] en studintehúsfesting, foaral yn Ljouwert. Boppedat is en bliuwt Fryslân oantreklik foar senioaren [Friezen om utens] en dy minsken dy’t rêst en romte yn en bij harren wengebiet winskje. Neist de ‘gesinsfertinning’ binne dit foldwaande arguminten foar in stevige ympuls yn de bousektor.

Bouwe
GrienLinks sjocht wakker kânsen foar it bouwen binnen steds- en doarpsgrinzen en binnen de lintbebouwing. We sille hieltyd mear oan ynwreidzjen dwaan moatte. Leechsteande kantoaren, fabryksgebouwen en frijkommende pleatsen kinne tige goed omboud wurde ta apparteminten.

Provinsjaal belied is nedich om fierdere fersnipeling en fergriemen fan stêd en plattelân tsjin te gean. In krêftige tafersjoch hâldende rol fan de provinsjale oerheid beskôgje wij as tige winsklik. Eltse gemeente hat syn eigen ambysje, syn eigen sterke punten. De provinsje soarget der foar dat de winsken fan de gemeenten op elkoar ôfstimd wurde en dat Fryslân moai bliuwt. Dat is ommers íen fan de wichtige redenen om hjir wenje te wollen. Dêrom ûntwikkelet de provinsje byldkwaliteitsplannen en/of trunet gemeenten oan dizze te meitsjen (sjoch û.o. Noard-Hollân). Dit kin dan de oantaasting fan de kwaliteit fan de iepenbiere romte tsjingean.
Dêrby is it fan belang dat de doarpen harren eigen karakter sa folle mooglik behâlde. De kommende jierren sil der ek yn de middelgrutte doarpen in hieltyd gruttere druk komme te lizzen op de krappe romte. Dêrom sil heechbou mear boppe-oan op de wurklist setten wurde moatte.

Dat freget dus sunich om te gean mei de iepen romte. Planologysk sjoen binne in soad doarpen de ôfrûne tsientallen jierren fergriemd troch der ienfâldich in wyk (of mear) oan fêst te plakken. GrienLinks pleitet foar in streekbûn ynpassen, wêrby’t ynwreidzjen de foarkar fertsjinnet. It saneamde ‘landgoedwonen’ wurdt ôfwiisd omdat dit gjin bijdrage opsmyt oan de kwaliteit fan it lânskip en ek net oan de leefberens fan de doarpen.
Lytsere doarpen krije de gelegenheid om foar it ‘draachflak’ foar foarsjennings lykas de (basis-)skoalle, beheind en nei aard en skaal te bouwen. Hjirby moat in soad omtinken jûn wurde oan it geve karakter fan histoarysk groeide doarpsgesichten. Dêrby fertsjinnet ‘ynwreidzjen’ de foarkar. 
Boppedat kin der dan sprake wêze fan in sûne miks tusken djoerdere keapwenten en bijhearrende grutte kavels en de finansiering fan de ûnrindabele top yn de sosjale sektor.
Wat it bouwen oanbelanget fine we ek dat der mear omtinken komme moat foar in streekbûne arsjitektuer; in hûs yn de Wâlden is fanâlds oars as in hûs yn de Bouhoeke. Wij fine dat inisjativen foar duorsume en enerzjysunige wenningen stimulearre wurde moatte.

Aksjepunten:

· De wachtlisten foar hierwenningen oanpakke.

· Ynsette op wentebou foar starters.
· It mear brûken fan mooglikheden om binnen de doarps- en stedsgrinzen út te wreidzjen (‘ynwreidzje’) yn stee fan oan de râne. 

· Mear omtinken foar streekbûne arsjitektuer.

· Tsjingean fan fergriemen en fersnipeljen: jou doarpen en stêden wer in eigen gesicht.

· Stimulearjen fan duorsume en enerzjysunige wenningen (nij en besteand).

9. Taal, kultuer, rekreaasje en toerisme 

Genietsje fan it libben 
Fryslân is in rijke provinsje, ryk oan kultuer, rêst, romte en taal. Romte foar ûntspanning, noflik wenjen, goed en sûn iten hearre bij in goed libben. Fryslân biedt dit allegearre. We hawwe prachtige stêden en doarpen, in soad grien en in unike taal. Mei rjocht eat om grutsk op te wêzen. Fryslân hat syn eigen karakter. Dit karakter wolle wij behâlde.

Rekreaasje en Toerisme.

Rekreaasje yn ús moaie provinsje, mei noch rêst en romte, kin bestean út sawol de sneinske fytstocht as de koartere of langere fakânsje. It earste ferget alle omtinken op pleatslik nivo. Foar fakânsjebesteging lizze yn Fryslân kânsen dy’t fierder ûntwikkele wurde kinne. Neist wetter biedt Fryslân kultuerhistoarysk ynteressante plakken, natoer, lytsskalige musea, wide fierten en in tal bysûndere eveneminten. Dêrmei kinne, mits soarchfâldich ûntwikkele, troch gearhingjende promoasje de rekreative en toeristyske mooglikheden fierder útwreide wurde. De Fryske taal en kultuer jouwe oan it kultuertoerisme in ekstra diminsje.

Op it measte rekreaasjewetter yn Fryslân is it yn de simmermoannen knap drok. Foar de rekreaasjefeart lizze der noch wol ekstra mooglikheden yn in beheinde útwreiding fan it befarber meitsjen fan wetter.

Ekstra soarchfâldigens freget it Waadgebiet. Hjir binne de krêften fan de natoer yn de foarm fan streamingen, it tij en biotoop noch ûnbehindere oanwêzich. It is ien fan de iennichste oarden yn Nederlân dêr’t men mei de natoerkrêften, de romte en de frijheid noch jins hert ophelje kin. Unyk dus. We sille kieze moatte foar foarmen fan rekreaasje en toerisme dy’t inte binne op de mooglikheden en wearden fan it gebiet, lykas de Noardlike Alvestêderûte. 

De Fryske taal 

De Fryske taal is in pracht taal. It is wichtich dat bern al jong harren memmetaal leare. Hoe better oft bern harren memmetaal leare, hoe better se har ek oare talen eigen meitsje. In goed foarbyld hjirfan is it projekt yn de Fryske Pjutteboartersplakken. Hjir wurde bern op jonge leeftyd yn it Frysk begelaat. Mear fan dizze projekten wurde fan herte wolkom hjitten.
It op syn minst passyf behearskjen fan it Frysk en/of de streektalen is foar ynwenners fan Fryslân in útgongspunt om diel hawwe te kinnen oan de regionale mienskip. It aktyf brûken fan it Frysk hat mear omtinken nedich. Taal hat ek in autonome wearde as drager fan de kultuer. In grut part fan de Fryske befolking seit posityf foar it Frysk oer te stean. Mar it brûken en de kwaliteit fan de taal rinne tebek. De fraach is hoe’t we der yn de takomst mei omgeane en wat we der foar dwaan wolle om ús moaie taal te behâlden. GrienLinks is fan betinken dat de provinsje in brede maatskiplike diskusje hâlde moat oer de takomst fan it Frysk.
Wat it Stellingwerfsk oanbelanget: op dit stuit is der in erkenning fan it Stellingwerfsk as Europeeske minderheidstaal ûnder diel 2 fan it Europeesk Hânfest foar Minderheidstalen (dan jildt it Stellingwerfsk as diel fan it Nedersaksysk). De provinsje spant him yn om yn oparbeidzjen mei de beide gemeenten in hegere status te krijen foar it Nedersaksysk, c.q. it Stellingwerfsk. (???).

Kultuer en keunst
Kultuer soarget der foar dat minsken in bân fine mei elkoar en mei harren omkriten. Yn dizze tiid fan globalisearring falt it op dat der in soad belangstelling is foar de eigen kultuer. It is wichtich dat we oandacht skinke oan saken dy’t it kollektive ûnthâld

fuorje en opfrisse: it útstallen fan guod út ús ferline en it beskermjen fan ús omjouwing – terpen, diken, doarpen, stedsdielen, kultuerhistoarysk lânskip. Hjir lizze wichtige mooglikheden foar it ûntwikkeljen fan kultuertoerisme yn ús provinsje.
Keunst en kultuer binne fan belang yn Fryslân. Nearne yn Nederlân wurde, yn ferhâlding, safolle bibleteekboeken liend as yn dizze provinsje. Itselde jildt foar it grutte tal besikers fan téater- en muzykfoarstellingen. En ek foar de grutte, aktive dielname fan de Friezen sels oan muzyk en (foaral Frysktalich) téater. Men hoecht de wyklikse ‘út’-bylagen fan de beide Fryske deiblêden der mar op nei te slaan om te witten dat it net nedich is om nei Amsterdam te reizgjen! It belied fan de provinsje moat der bliuwend op rjochte wêze, de grutte kwantiteit en kwaliteit fan keunst en kultuer yn Fryslân te behâlden.

Bij it behâld fan de Fryske taal en kultuer spylje Omrop Fryslân en de unike kolleksje fan ‘Tresoar’ in wichtige rol. De provinsje heart de iepenheid fan de ynstelling ‘Tresoar’ dan ek safolle mooglik te stimulearjen. Der binne yn Fryslân 160 meast lytsere musea. Yn ús provinsje fertsjinnet it museumbelied dêrom mear omtinken. Finansiering fan bysûndere útstallingen kin faker.

Fryslân hat de ôfrûne jierren útwreiding en ferbettering fan poadia en sealen klear krigen. Ek de ûnderling ôfstimmen fan de ferskate festivals fergruttet de tagonklikens, sa hat bliken dien. De provinsje hat der ferskate, sawol op it mêd fan de amateur- as de beropsmjittige keunst. Ek keunstûnderwiis yn brede betsjutting is in betingst foar wolwêzen dêr’t GrienLinks jild foar oer hat.

Aksjepunten:

· Grutskalige rekreaasje beheine ta de hjoeddeistige konsintraasjegebieten.

· Bûten dizze gebieten oandacht foar lytsskalige rekreaasje.

· Mear ynvestearringen yn monumintesoarch en argeologysk ûndersyk.

· Nije kuierpaden oanlizze en âlde paden yn âlde gloarje werombringe.

· It tal plakken op minycampings kin yn de perioade juny – septimber ferromme wurde.

· Rekreaasje op de Waadeilannen bliuwt betelber foar eltsenien.
· It ‘Fries Natuurmuseum’ yn Ljouwert hat in wichtige funksje as kennis- en ‘ûndergeansintrum’ foar natoer en lânskip yn Fryslân en fertsjinnet alle stie bij de útwreiding fan syn aktiviteiten.
· It oanbod fan téater, muzyk en oare keunstfoarmen hat in heech en fariearre nivo en dat wolle we sa hâlde.

· Fan it ‘Fries Museum’ ferwachtsje we in heldere beliedsfisy en in dúdlik plak ynnimmen tusken de grutte mannichte musea yn Fryslân en de rest fan it Noarden.

· Fuortsetten en útwreiding fan de trijetalige skoallen (Frysk, Nederlânsk, Ingelsk).

· In goed oanbod fan kursussen as in wolkom foar nijkommers yn Fryslân.

· De bestjoersôfspraken oer taal dy’t makke binne mei minister Remkes en dy’t trochrinne oant 2010 komme we nei.

· GrienLinks is fan betinken dat de provinsje in brede maatskiplike diskusje organisearje moat oer de takomst fan it Frysk.

· Stipe fan in ynternasjonaal kennissintrum foar meartaligens yn Ljouwert.

10. Fryslân is ryk

We wolle en moatte hieltyd mear; we kinne it ek ris oars dwaan

In eigen taal, kultuer en rike folkloare, in boeiende skiednis, soarch foar elkoar, rêst en noch in soad romte, in grut ferskaat oan lânskippen en in tradysje op it mêd fan eigensinnigens: Fryslân is ryk! Skatryk.

Neist alle neamde rykdom beskikt de provinsje ek oer de nedige finânsjes. En as de NUON-oandielen fersulvere wurde, sil dat minimaal € 1 miljard opsmite. Eins is GrienLinks fan betinken dat oandielen yn nutsbedriuwen net ferkocht wurde moatte. Dêrmei wurdt in stik ynfloed oan kant skood.
Dêrneist wurdt rekkene op kompensaasjejilden foar it fuortfallen fan de Suderseeline [ûnwis bedrach], folling fan it Waadfûns, in ôfbou fan Langman-jilden en de jierlikse rituele dûns om de opsinten; dit alles byinoar soarget dochs foar in optimistysk byld fan de finânsjele takomst fan Fryslân.

De debatten oer de winske takomst fan ús provinsje hawwe in soad nije ideeën opsmiten. Oft dy ‘fiersichten’ ek útfierd wurde, is noch mar de fraach.

Bij de diskusje oer de takomst fan Fryslân spilet ek de weryndieling fan de gemeenten in rol. GrienLinks mient dat de provinsje gjin weryndieling oplizze mei oan de gemeenten. Wol moat der wurke wurde oan in goede gearwurking fan gemeenten. Bij skaalfergrutting fan gemeenten moat acht slein wurde op it werkenbere en op belutsenens fan de oerheid by de boargers.

GrienLinks kiest foar soberens. Asfalt, beton en akwadukten binne der yntusken mear as foldwaande. Der moat no ynsetten wurde op de ‘sêfte’ ynfrastruktuer. Soarch, wolwêzen, ûnderwiis, taal en kultuer, iepenbier ferfier, duorsumens en fernijingen yn de lânbousektor.

Dit allegearre freget om in swiere amtlike ynset. Wij binne gjin foarstanner fan ynkrimping fan it amtlik apparaat as dat tagelyk ynhâldt dat der mear ekstern personiel en djoere organisaasjeburo’s ynhierd wurde. Litte we dan earst in diskusje oer kearntaken fiere en de balâns opmeitsje fan wat wetlik nedich en fierder winsklik is.

Ambysje is prima, mar realiteit heart der ek bij.

Der is de ôfrûne jierren te folle ynsetten op de ‘hurde’ ynfrastruktuerele maatregels, mei dêrneist ek de oant no ta raamde ferbouwing fan it Provinsjehûs, de ferhuzing fan it Frysk Museum nei it Saailân en it yndikative ‘Masterplan Tweebaksmarkt’ sûnder twivel ek jild opslokke sille.
Aksjepunten:

· De ferheging fan de opsinten [motorrydtúchbelesting] mei yn fazen barre; wij wolle de opbringsten ek brûke foar it iepenbier ferfier.

· Jilden út it Waadfûns foaral ynsette foar fierder behâld en opikkerjen fan de Waadsee. 
· Gjin twongen weryndieling fan gemeenten.

· Ynset fan finânsjele middels yn de kwetsbere ‘sêfte’ ynfrastruktuer.

· Ynset fan eksterne buro’s beheine ta it minimum.

· It stimulearjen fan duorsume wurkgelegenheid.

· Alle kânsen gripe om Fryslân te ûntwikkeljen as griene provinsje.

PAGE  
1
GrienLinks-ferkiezingsprogram 2007-2011

